
Yr Holl Saint
1 Tachwedd

Yr Holl Saint (c)
1 Tachwedd
Ers ei dyddiau cynharaf cydnabu’r Eglwys fel ei meini sylfaen arwyr y ffydd yr ysbrydolodd eu bywydau eraill i fyw’n sanctaidd, gan gredu bod yr Eglwys ar y ddaear mewn cymundeb â’r Eglwys yn y nefoedd.

Yn y bedwaredd ganrif y dechreuwyd dathlu Gŵyl yr Holl Saint. Ar y dechrau, fe’i cedwid ar y Sul ar ôl y Pentecost, er mwyn cysylltu’r disgyblion a dderbyniodd ddawn yr Ysbryd Glân ar y Pentecost, gŵyl ‘sefydlu’r Eglwys’, â’r disgyblion hynny a fu’n ferthyron ac a roddodd eu bywyd i dystio i’w ffydd. Ar 1 Tachwedd, rywbryd yn yr wythfed ganrif, cysegrodd y Pab gapel i’r Holl Saint yn Eglwys Sant Pedr yn Rhufain. O fewn canrif, cedwid y diwrnod hwn yn Lloegr ac Iwerddon fel Gŵyl yr Holl Saint. 

Bucheddau’r Saint allan o Exciting Holiness
gan y Brawd Tristam, Cymdeithas Sant Ffransis
Hwyrol Weddi Noswyl Yr Holl Saint (Testun nas dangosir)

Boreol Weddi (Testun nas dangosir)

Hwyrol Weddi (Testun nas dangosir)

Eseia 65. 17-25

Hebreaid 11.32 - 12.2
1984 (Testun nas dangosir)
Tudalen 277
Cedwir pob hawl. Ni ellir atgynhyrchu, na chadw ar system adfer, unrhyw 

ran o’r cyhoeddiad hwn, na’i drosglwyddo mewn unrhyw ddull na thrwy 

unrhyw gyfrwng, electronig, mecanyddol, llungopïo, recordio nac arall, heb ganiatâd ysgrifenedig ymlaen llaw oddi wrth ddeiliad yr hawlfraint priodol, ac eithrio fel y caniateir isod.


Atgynhyrchu:

Gellir storio ac atgynhyrchu’r ddogfen hon i’w defnyddio’n ddi-dâl ar yr amod na werthir mo’r copïau, na chynhyrchir mwy na 500 copi a bod enw’r plwyf, y gadeirlan neu’r sefydliad yn ymddangos ar y clawr blaen neu ar y dudalen gyntaf neu fel pennawd neu droednodyn ar ddalen sengl. Dylid cynnwys y gydnabyddiaeth a ganlyn:
Testun allan o Gair yr Arglwydd 2011 – yr Eglwys yng Nghymru
Hawlfraint     Cyhoeddiadau’r Eglwys yng Nghymru 2011.
Gwybodaeth am ffynonellau:

Hanes y Seintiau o Exciting Holiness Hawlfraint  h  European Province of the Society of Saint Francis 2007.
ISBN – 9781853118067

Colectau a Gweddïau Ôl-Gymun o’r llyfr Y Calendr Newydd a’r Colectau 

Hawlfraint     Corff Cynrychiolwyr yr Eglwys yng Nghymru 2003

ISBN – 1853115495

Salmau Pwyntiedig o’r llyfr Gweddi Ddyddiol
Hawlfraint     Corff Cynrychiolwyr yr Eglwys yng Nghymru 2010

ISBN – 9781853119347

Defnyddiwyd a Salms trwy ganiatâd ddyfyniadau o’r Beibl Cymraeg Newydd a’r Beibl Cymraeg Newydd Diwygiedig 2004     Cymdeithas (Brydeinig a Thramor) y Beibl. Cedwir pob hawl.
Colect 128
Llyfr Gweddi 1984

Dduw hollalluog, a gysylltaist ynghyd dy etholedigion yn un cymundeb a chymdeithas yn nirgel gorff dy Fab, Crist ein Harglwydd: caniatâ inni ras felly i ddilyn dy Saint gwynfydedig mewn buchedd rinweddol a duwiol, fel y delom i’r Ilawenydd anhraethol hwnnw a baratoaist i’r rhai sy’n dy garu’n ddiffuant; trwy Iesu Grist ein Harglwydd.

Cyfoes
Hollalluog Dduw,

cysylltaist ynghyd dy etholedigion

yn un cymundeb a chymdeithas

yn nirgel gorff dy Fab, Crist ein Harglwydd:

caniatâ i ni ras i ddilyn dy saint gwynfydedig

mewn buchedd rinweddol a duwiol

fel y delom i’r llawenydd anhraethol hwnnw

a baratoaist i’r rhai sy’n dy wir garu;

trwy Iesu Grist dy Fab ein Harglwydd,

i’r hwn gyda thi a’r Ysbryd Glân

y bo’r deyrnas, y gallu a’r gogoniant,

yn oes oesoedd.

Ôl Gymun 129
Dduw, ffynhonnell pob sancteiddrwydd a rhoddwr pob peth da,

boed i ni sydd wedi cyfranogi wrth y bwrdd hwn

fel dieithriaid a phererinion yma ar y ddaear

gael ein croesawu gyda’th holl saint

i’r wledd nefol ar ddydd dyfodiad dy deyrnas;

trwy Iesu Grist ein Harglwydd.

Daniel 7. 1-3, 15-18 
Yn y flwyddyn gyntaf i Belsassar brenin Babilon, cafodd Daniel freuddwyd a gweledigaethau tra oedd yn gorwedd ar ei wely. Ysgrifennodd Daniel y freuddwyd, a dyma sylwedd yr hanes a adroddodd. Yn fy ngweledigaeth yn y nos gwelais bedwar gwynt y nefoedd yn corddi'r môr mawr, a phedwar bwystfil anferth yn codi o'r môr, pob un yn wahanol i'w gilydd. 
Yr oeddwn i, Daniel, wedi fy nghynhyrfu'n fawr, a brawychwyd fi gan fy ngweledigaethau. Euthum at un o'r rhai oedd yn sefyll yn ymyl, a gofynnais iddo beth oedd ystyr hyn i gyd. Atebodd yntau a rhoi dehongliad o'r cyfan imi: "Pedwar brenin yn codi o'r ddaear yw'r pedwar bwystfil. Ond bydd saint y Goruchaf yn derbyn y frenhiniaeth ac yn ei meddiannu'n oes oesoedd." 

Salm 149
Testun Beiblaidd

Molwch yr Arglwydd. Canwch i'r Arglwydd gân newydd, ei foliant yng nghynulleidfa'r ffyddloniaid. Bydded i Israel lawenhau yn ei chreawdwr, ac i blant Seion orfoleddu yn eu brenin. Molwch ei enw â dawns, canwch fawl iddo â thympan a thelyn. Oherwydd y mae'r Arglwydd yn ymhyfrydu yn ei bobl; y mae'n rhoi gwaredigaeth yn goron i'r gostyngedig. Bydded i'r ffyddloniaid orfoleddu mewn gogoniant, a llawenhau ar eu clustogau. Bydded uchel-foliant Duw yn eu genau, a chleddyf daufiniog yn eu llaw i weithredu dial ar y cenhedloedd a cherydd ar y bobloedd; i rwymo eu brenhinoedd mewn cadwynau, a'u pendefigion â gefynnau haearn; i weithredu'r farn a nodwyd ar eu cyfer. Ef yw gogoniant ei holl ffyddloniaid. Molwch yr Arglwydd. 
Salm 149
Salm Pwyntiedig

Molwch yr Arglwydd. • Canwch i’r / Arglwydd • gân / newydd :

ei foliant yng / nghynu/lleidfa’r • ffydd/loniaid.

Bydded i Israel lawenhau yn / ei chre/awdwr :

ac i blant Seion orfo/leddu / yn eu / brenin.

Molwch ei / enw • â / dawns :

canwch fawl / iddo • â / thympan • a / thelyn.

Oherwydd y mae’r Arglwydd yn ymhyfrydu / yn ei / bobl :

y mae’n rhoi gwaredigaeth yn / goron • i’r / gosty/ngedig.

Bydded i’r ffyddloniaid orfoleddu / mewn go/goniant :

a llawen/hau ar / eu clu/stogau.

Bydded uchel-foliant Duw / yn eu / genau :

a chleddyf dau/finiog / yn eu / llaw

I weithredu dial / ar y • cen/hedloedd :

a / cherydd / ar y / bobloedd;

I rwymo eu brenhinoedd / mewn ca/dwynau :

a’u pendefigion / â ge/fynnau / haearn;
I weithredu’r farn a nodwyd / ar eu / cyfer :
ef yw gogoniant ei holl ffyddloniaid. • / Mo–/lwch yr / Arglwydd.
Effesiaid 1. 11-23

Ynddo ef hefyd rhoddwyd i ni ran yn yr etifeddiaeth, yn rhinwedd ein rhagordeinio yn ôl arfaeth yr hwn sy'n gweithredu pob peth yn ôl ei fwriad a'i ewyllys ei hun. A thrwy hyn yr ydym ni, y rhai cyntaf i obeithio yng Nghrist, i ddwyn clod i'w ogoniant ef. A chwithau, wedi ichwi glywed gair y gwirionedd, Efengyl eich iachawdwriaeth, ac wedi ichwi gredu ynddo, gosodwyd arnoch yng Nghrist sêl yr Ysbryd Glân, yr hwn oedd wedi ei addo. Yr Ysbryd hwn yw'r ernes o'n hetifeddiaeth, nes ein prynu'n rhydd i'w meddiannu'n llawn, er clod i ogoniant Duw. 
Am hynny, o'r pryd y clywais am y ffydd sydd gennych yn yr Arglwydd Iesu, ac am eich cariad tuag at yr holl saint, nid wyf fi wedi peidio â diolch amdanoch, gan eich galw i gof yn fy ngweddïau. A'm gweddi yw, ar i Dduw ein Harglwydd Iesu Grist, Tad y gogoniant, roi i chwi, yn eich adnabyddiaeth ohono ef, yr Ysbryd sy'n rhoi doethineb a datguddiad. Bydded iddo oleuo llygaid eich deall, a'ch dwyn i wybod beth yw'r gobaith sy'n ymhlyg yn ei alwad, beth yw cyfoeth y gogoniant sydd ar gael yn yr etifeddiaeth y mae'n ei rhoi i chwi ymhlith y saint, a beth yw aruthrol fawredd y gallu sydd ganddo o'n plaid ni sy'n credu, y grymuster hwnnw a gyflawnodd yng ngrym ei nerth yng Nghrist pan gyfododd ef oddi wrth y meirw, a'i osod i eistedd ar ei ddeheulaw yn y nefolion leoedd, ymhell uwchlaw pob tywysogaeth ac awdurdod a gallu ac arglwyddiaeth, a phob teitl a geir, nid yn unig yn yr oes bresennol, ond hefyd yn yr oes sydd i ddod. Darostyngodd Duw bob peth dan ei draed ef, a rhoddodd ef yn ben ar bob peth i'r eglwys; yr eglwys hon yw ei gorff ef, a chyflawniad yr hwn sy'n cael ei gyflawni ym mhob peth a thrwy bob peth. 

Luc 6. 20-31
Yna cododd ef ei lygaid ar ei ddisgyblion a dweud: "Gwyn eich byd chwi'r tlodion, oherwydd eiddoch chwi yw teyrnas Dduw. Gwyn eich byd chwi sydd yn awr yn newynog, oherwydd cewch eich digoni. Gwyn eich byd chwi sydd yn awr yn wylo, oherwydd cewch chwerthin. Gwyn eich byd pan fydd pobl yn eich casáu, yn eich ysgymuno a'ch gwaradwyddo, ac yn dirmygu eich enw fel peth drwg, o achos Mab y Dyn. Byddwch lawen y dydd hwnnw a llamwch o orfoledd, oherwydd, ystyriwch, y mae eich gwobr yn fawr yn y nef. Oherwydd felly'n union y gwnaeth eu hynafiaid i'r proffwydi. "Ond gwae chwi'r cyfoethogion, oherwydd yr ydych wedi cael eich diddanwch. Gwae chwi sydd yn awr wedi eich llenwi, oherwydd daw arnoch newyn. Gwae chwi sydd yn awr yn chwerthin, oherwydd cewch ofid a dagrau. Gwae chwi pan fydd pawb yn eich canmol, oherwydd felly'n union y gwnaeth eu hynafiaid i'r gau broffwydi. 

"Ond wrthych chwi sy'n gwrando rwy'n dweud: carwch eich gelynion, gwnewch ddaioni i'r rhai sy'n eich casáu, bendithiwch y rhai sy'n eich melltithio, gweddïwch dros y rhai sy'n eich cam-drin. Pan fydd rhywun yn dy daro di ar dy foch, cynigia'r llall iddo hefyd; pan fydd un yn cymryd dy fantell, paid â'i rwystro rhag cymryd dy grys hefyd. Rho i bawb sy'n gofyn gennyt, ac os bydd rhywun yn cymryd dy eiddo, paid â gofyn amdano'n ôl. Fel y dymunwch i eraill wneud i chwi, gwnewch chwithau yr un fath iddynt hwy. 
Yr Eglwys yng Nghymru: Gair yr Arglwydd 2011.

Hawlfraint     Cyhoeddiadau’r Eglwys yng Nghymru 2011.
Yr Eglwys yng Nghymru: Gair yr Arglwydd 2011.

Hawlfraint     Cyhoeddiadau’r Eglwys yng Nghymru 2011.

